
ЗАХИДАЛ 83

	 

	СЭРГЭН МАНДАЛТ

	 

	1932 оны наймдугаар сарын 5

	 

	Өдий төдий зүдүүр зовлон амсаж, асар их хүч гаргасны үрээр Европ дахиныг хамарсан хөл үймээн дундаас сэргэн мандалтын сайхан цэцэг соёолжээ. Сэргэн мандалт Италид анх үүссэн тэгэхдээ хоол хүнс, онгод урмыг эрэн хайх явцдаа хэдэн зуун алгасан Эртний Грек рүү хараагаа сунгасан ажээ. Сайхныг дээдлэх чанарыг Грекээс уламжлан авч бие бялдрын гоог улам гүнзгийрүүлэн оюун ухаанаас ундаргат сэтгэл санааны сайхан чанартай нэгтгэн хосолжээ. Сэргэн мандалтын энэхүү цэцэг хотод, тэгэхдээ Умард Италийн хотуудад урган соёолжээ. Тухайлбал Флоренц хот сэргэн мандалтын эхэн үеийн эх орон нь байжээ.

	Итали хэлээр зохиолоо бичдэг хоёр их яруу найрагч Данте, Петрарка нар арван гурав, арван дөрөвдүгээр зууны үед Флоренцод төржээ. Флоренц хот дундад зууны үед удтал том мөнгө хүүлэгчид төвлөрсөн Европын санхүүгийн нийслэл болж байжээ. Флоренц эх орон нэгт их хүмүүстэйгээ хүртэл зүй бус харилцахаас буцахгүй баячууд элдвийн хэрмэл тэнэмэл амьтас цугласан жижигхэн бүгд найрамдах улсын маягтай хот байв. Түүнийг «олон аашит Флоренц» ч гэж нэрлэж байв. Энэ хот хэдийгээр мөнгө хүүлэгчид, балмад этгээд, хэрцгийлэн захирагчдаар дүүрэн байсан ч гэсэн арван тавдугаар зууны хоёрдугаар хагаст Леонардо да Винчи, Микеланжело, Рафаэль гэсэн гурван гайхамшигт хүнийг төрүүлсэн билээ. Энэ гурван хүн гурвуул агуу их зураачид бөгөөд Леонардо, Микеланжело хоёр бол бүр өөр зүйлээр ч агуу байв. Микеланжело гантиг чулуугаар жавхлант сүрлэг хүний дүр сийлдэг гайхамшигт уран барималч байв. Бас алдартай уран барилгач бөгөөд Ромын ариун Петрийн алдарт цогчин дуган бараг ганц түүний бүтээл байжээ. Тэр бээр сайхан их насыг насалж ер хүрсэн агаад бараг амьсгал хураах хүртлээ ариун Петрийн цогчин дуганыг барих ажлаа хийлцсээр байжээ. Юмсын мөн учрыг олох гэж байнга эрмэлзэж, байнга элдэвчлэн бодож, сэтгэлд багтамгүй юмыг хүртэл сэдэж оролддог амар заяа үзэхийг мэддэггүй хүн ажээ. «Хүн гараараа биш, толгойгоороо зурдаг юм» гэж тэр хэлдэг гэлцэнэ.

	Тэр гурвын хамгийн ахмад нь Леонардо байсан шиг олон юмаараа хамгийн алдартай нь бас Леонардо байлаа. Леонардо тэр үеийн хамгийн гайхамшигтай хүн байсан, тэгэхдээ тэр үед өөр олон их хүн төрөн гарсныг бүү мартагтун. Леонардо агуу их зураач, уран барималчаас гадна бас агуу их сэтгэгч, эрдэмтэн хүн байв. Тэр юмсын учир шалтгааныг олохын тулд байнга туршиж, байнга шинжлэн судалдаг орчин үеийн шинжлэх ухааны үндсийг тавьсан анхны их эрдэмтэн юм. «Биднийг энэ дэлхий дээр хаа сайгүй ямар нэг юм сурч аваасай гэж өгөөмөр байгаль заяажээ» гэж тэр хэлж байжээ. Леонардо эрдэм номыг бие даан суралцсан бөгөөд гучин насандаа латин хэл, математик үзэж эхэлжээ. Том инженер байсан тэр бээр хүний биеийн цусны эргэлтийг анх нээжээ. Хүний бие махбодын тогтцыг бахдаж «Муу зуршилтай, дүлий толгойтой бүдүүлэг мунхаг хүмүүс анатомийн маш нарийн бүтэц зохион байгуулалт бүхий тийм сайхан багаж болох бидний бие цогцсын эзэн нь байх гавьяагүй юм. Тэд бие цогцсоо зөвхөн хоолны савархуу маягаар төсөөлөх тул тэдэнд зүй нь хоол хийгээд буцаагаад асгачихдаг хүүдий л байвал таарах санж» гэж хэлдэг байжээ. Леонардо Дан цагаан хоол идэх бөгөөд амьтдыг нэн их хайрладаг байжээ. Тэр зах дээрээс шувуудыг тортой нь худалдаж аваад дор нь суллаад тавьчихдаг байсан гэнэ.

	Леонардогийн хамгийн гайхамшигтай зүйл бол нисэх онгоц буюу агаарт халин нисэх туршлага мөн. Тэр бээр санасандаа хүрч чадаагүй ч гэсэн хийвээс зохих зүйлийнхээ ихэнхийг гүйцээжээ. Түүний мөрөөр онолын нотолгоо, сорил туршилтыг үргэлжлүүлэн хийх хүн гарсангүй Хэрэв бас Леонардо шиг хоёр гурван хүн гарч ирж тэр ажлыг үргэлжлүүлсэн бол орчин үеийн нисэх онгоцыг хоёр гурван зуун жилийн өмнө ч зохион бүтээж болох байсан санж. Энэхүү гайхалтай сод хүн 1452—1519 онд амьдран байжээ. Түүний амьдралыг «байгальтай тулж ярилцсан харилцаа яриа» гэж нэрлэдэг нь учиртай ажээ. Тэр бээр ямагт асуулт тавьж, туршилтын аргаар түүндээ хариу өгөхийг эрмэлзсэнээрээ бас ирээдүйг ойлгох гэж ямагт урагш тэмүүлэн байсан мэт.

	Би Флоренцийн тэр гурван хүний тухай, миний эрхэмлэн хайрладаг хүний хувьд ялангуяа Леонардогийн тухай ийнхүү бичлээ. Хутган үймүүлэгчид, дарангуйлагчид, луйварчид засгийн эрхий нь ээлжлэн барьж байсан Флоренцийн бүгд найрамдах улсын түүхэнд онцгой их сургамжтай, аятай таатай юм байгаагүй л дээ. Тэглээ ч гэсэн тэрхүү нэрт хүмүүсийг төрүүлж өгсний нь хувьд Флоренцийг түүний мөнгө хүүлэгчдийнх нь хамт олон зүйлээр уучилж болох билээ. Түүний агуу их хөвүүдийн ул мөр одоо ч Флоренцод оршиж тэрхүү сайхан хотын гудамжаар явж, дундад эртний үеийн гүүрэн доогуур мяралзан урсах үзэсгэлэнт Арно мөрнийг харахад өөрийн эрхгүй гайхах сэтгэл төрж, хуучны өнгөрсөн зүйлс амилан гоо үзэмжээр тунарах мэт болно. Тэгэхэд чинь Данте явж харагдана, хажуугаар чинь түүний дурлалт бүсгүй Беатриче анхилуун үнэртэн сэнгэнүүлэнхэн явж өнгөрнө. Бас нарийн зөрөг гудамжаар Леонардо амьдрал ба байгалийн нууцын тухай гүн бодолд дарагдан алхах нь, харагдах шиг болно.

	Тийнхүү Италид арван тавдугаар зууны үеэс Сэргэн мандалт цэцэглэж эхлэн аажмаар бусад оронд дэлгэрчээ. Агуу их зураачид чулуу, тааран даавууг амилуулахыг хичээжээ. Тэдний бүтээсэн уран зураг, уран баримал Европын уран зургийн үзэсгэлэнгүүдэд дүүрэн тавиастай бий. Арван зургаадугаар зууны эцсээр Италийн сэргэн мандалтын уран зураг уналтад орж, Арван долоодугаар зуун гэхэд Голландаас агуу их уран зураачид тодорсны дотор хамгийн алдартай нь Рембрант байлаа. Бараг яг энэ үеэр Испанид Велаксес ажиллаж байв. Цааш нь нэр дурдахыг болъё. Тийм хүмүүс олон байсан. Хэрэв чи агуу их уран зургийн гарамгайчуудыг сонирхвол зургийн үзэсгэлэнд очоод тэдний бүтээлийг үзэж бэлхнээ болНо. Тэдний зургууд бидэнд ихийг хэлж өгөх бөгөөд тэдгээр туурвил нь утга учир төгс

	гүн билээ.

	Арван таваас арван долоодугаар зуун дуустал энэ үед бас шинжлэх ухаан аажмаар тэргүүн эгнээнд давшин гарч, олонд нэр хүнд олжээ. Шашны сүм хийд хүмүүсийн бодож сэтгэх туршин шинжих чадварт итгэдэггүй байсан тул шинжлэх ухаан сүм хийдтэй эвлэршгүй тэмцэх болжээ. Сүм хийдийн үздэгээр бол Дэлхий орчлонт ертөнцийн төв, Наран Дэлхийг тойрон эргэдэг, одод бол огторгуйд оршигч үл хөдлөх цэг гэдэг байв. Үүнээс өөрөөр баталсан хэнийг ч буруу номтон гэж тамлан шүүдэг ажээ. Хэдийгээр тийм тамлал эрүүдлэг байлаа ч гэсэн польшийн Коперник түүний эсрэг зогсож, Дэлхий Нарыг тойрдог гэдгийг баталжээ. Тэгснээрээ тэр хүн Орчлонт ертөнцийн тухай орчин үеийн ойлголтын үндсийг тавьжээ. Коперник 1473˗аас 1543 он хүртэл амьдарчээ. Коперник хувьсгалт, буруу номт үзэл гаргасны учир сүм хийдийн зүгээс учрах тамлалаас яаж ийгээд мултарчээ. Харин түүнийг залгамжилсан бусад хүмүүс золгүй төгсөж байлаа. Италийн Жордано Бруно Дэлхий Нарыг тойрдог, одод гэдэг бол нэг ёсны нар л гэсэн үг хэмээн баталсан учир түүнийг 1600 онд Ромд сүм хийдийнхэн галдан шатаажээ. Түүнтэй зэргэлдээ амьдарч байсан Галилей огторгуйн дуран авай хийж бас л сүм хийдийн зүгээс заналхийлэл амссан боловч тэр Бруног бодвол зүрх муутай хүн тул үзэл баримтлалаасаа няцсан нь өлзийтэй гэж үзжээ. Галилей тэгээд би тэнэг мунхгаасаа болж төөрөгдөв. Дэлхий Орчлонт ертөнцийн төв гэдэг нь үнэн, Нар Дэлхийг тойрдог хэмээн сүм хийдийн өмнө буруугаа наманчлан хүлээжээ. Тэгсний дараа ч түүнийг өршөөн хэлтрүүлсэнгүй шийтгэж, нэг хэсэг шоронд хорьж байжээ.

	Арван зургаадугаар зууны үед байсан шинжлэх ухааны нэг гарамгай хүн бол цусны эргэлтийг бүрэн баталсан Гарвей юм. Арван долоодугаар зууны үед гарч ирсэн шинжлэх ухааны өөр нэг том хүн нь агуу их математикч Исаак Ньютон байв. Тэр эрдэмтэн биет зүйлс дорогш унадгийн учрыг тайлбарлаж татах хүчний хуулийг нээснээр байгалиас бас нэг нууцыг хүн булаан авчээ.

	Шинжлэх ухааны тухайд товчдоо ийм шиг үү дээ. Тэр үед утга зохиол бас цэцэглэн хөгжжээ. Улам бүр дэлгэрэн түгж байсан шинэ үзэл санаа европын балчир залуу хэлийг хөгжүүлэхэд ихээхэн нөлөөлжээ. Тэдгээр нь урьд байсан хуучин хэл бөгөөд Италид агуу их яруу найрагчид төрөн гарсныг бид мэднэ. Англид Чосер гарч иржээ. Гэвч эрдэмтэд мөн сүм хийдийн ярианы ба бичгийн хэл болох латин хэл нийт Европт ноёрхон бусад хэлийг хяхан боож байв. Тэдгээр нь нутгийн аялгуунаас бүрдсэн эгэл ард түмний хэл байжээ. Олон хүн тэдгээрийг одоо хүртэл энэтхэг хэл гэж үздэг нь хачин юм. Тэдгээр хэлээр бичихийг бараг шившиг гэж үздэг байв. Гэвч шинэ үзэл санаа дэлгэрч, цаас хийж ном хэвлэх болсноор гэдгээр хэл тэргүүн байранд дэвшин гарчээ. Тэдний дотроос анх Итали хэл, дараа нь франц, англи, испани. хамгийн сүүлд герман хэл хөгжин боловсорчээ. Арван зургаадугаар зууны үед Францад хэсэг залуу зохиолчид латинаар биш, төрөлх хэлээрээ бичих, «эгэл ардын хэлийг» хамгийн шилдэг утга зохиолын хэл болтол боловсронгуй болгон сайжруулахаар тогтсон байлаа.

	Тийнхүү Европын хэлнүүд үүсэн хөгжиж, одоогийн бидний мэдэх сайхан хэл болтлоо баяжин дэгжиж иржээ. Нэрд гарсан олон зохиолчдын нэрийг цөмийг дурдахаа больж, зөвхөн зарим нэгийг нь нэрлэе. 1564˗өөс 1616 оныг дуустал Англид алдарт зохиолч Шекспир амьдарч түүнийг дэрлэн «Өнгөрсөн диваажин» зохиол бичсэн сохор найрагч Мильтон гарч иржээ. Францад бас философич Декарт, жүжгийн зохиолч Мольер нар ажиллаж. Хоёул арван долоодугаар зууны үед амьдарч байжээ. Мольер «Комеди Франсез» гэгч Парисын улсын их театрыг үндэслэн байгуулсан хүн юм. «Дон Кихотыг» бичсэн Испанийн их бичгийн хүн Сервантес Шекспирийн үед амьдарч байлаа.

	Би бас нэг хүний нэр дурдъя, тэгэхдээ их хүн учраас биш, ихэд нэрд гарсны тулд юм. Тэр бол мөн л Флоренцод төрсөн Макиавелли гэгч хүн, арван тав˗арван зургаадугаар зууны үеийн ерийн нэг улс төрийн бодлоготой байжээ. Гэвч тэр «Эзэн хаан» гэсэн ном бичиж их алдаршжээ. Уг ном тэр үеийн хаад улс төрийн бодлоготнуудын санаа бодлыг олж мэдэх боломж олгоно. Шашин бол ард түмнийг сайн сайхан болгохын үүднээс биш, харин тэднийг эрх мэдэлдээ байлгаж, дарж байхын тулд л засгийн газарт хэрэгтэй юм. Эрх баригч өөрөө шашныг худал зүйл гэж үздэг байлаа ч гэсэн шашныг дэмжихээс аргагүйд хүрдэг байж болох юм гэж Макиавелли бичжээ. «Эзэн хаан хүн нэг дор хүн ч, араатан ч, арслан ч, үнэг ч болж чаддаг байвал зохино. Хэрэв асуудал өөрийнх нь эсрэг чиглэхэд хүрвэл хэлсэн үгэндээ хүрэхгүй байж болно, тэгэх ч ёстой... Ямагт шударга байна гэдэг дэндүү ашиггүй хэрэг, нөгөө талаар өгөөмөр санаатай, үнэнч шударга, энэрэнгүй үзэлтэй мэт харагдах нь л илүү тустай. Ер нь буянт үнэнч, шударга, энэрэнгүй хүн болж харагдахаас илүү ашигтай юм гэж байхгүй гэдгийг би зоригтой хэлж чадах байна» гэж Макиавелли бичжээ.

	Мөн ч зэвүүн байгаа биз? Хэчнээн бузар булай байх тусам төдий чинээн сайн эзэн байх нь ээ! Хэрэв тэр үеийн Европын жирийн нэг хаан л ингэж бодож байсан бол тэнд байнга эмх замбараагүй байдал ноёрхсонд гайхах юм алга. Гэвч тийм юмыг холоос хайх хэрэг юу байна аа. Өнөөдөр ч гэсэн империалист гүрнүүд олон талаар Макиавеллын хэлсэн эзэн хаан шиг байгаа юм. Хишиг буян гэдэг багийн цаана зарчимгүй, авлигач шунахай, харгис хэрцгийн хамаг гэм нуугдаж соёл иргэншлийн хонины арьсны цаанаас араатны цуст савар цухуйж байдаг билээ.

	 

	 


“Жавахарлал Неру : Ертөнцийн түүхийг сөхөн үзвэл  ˗ II” номын ГАРЧИГ

	 

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийи байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

